
				এই পাতাটির মুদ্রণ সংশোধন করা প্রয়োজন। 
পথিক
পথিক, ওগো পথিক, যাবে তুমি,
এখন এ যে গভীর অমানিশা । নদীর পারে তমাল-বনভূমি
গহন ঘন অন্ধকারে মিশা ।
মোদের ঘরে হয়েছে দীপ জ্বালা,
বাশির ধ্বনি হৃদয়ে এসে লাগে, নবীন আছে এখনো ফুলমালা,
তরুণ আঁখি এখনো দেখ জাগে ।
বিদায়-বেলা এখনি কিগো হবে, পথিক, ওগো পথিক, যাবে তবে ?
তোমারে মোরা বাধিনি কোনো ডোরে
রুধিয়া মোরা রাখিনি তব পথ, তোমার ঘোড়া রয়েছে সাজ পরে’
বাহিরে দেখ দাড়ায়ে তব রথ । বিদায়-পথে দিয়েছি বটে বাধা,
কেবল শুধু করুণ কলগীতে। চেয়েছি বটে রাখিতে হেথা বাধা
কেবল শুধু চোখের চাহনিতে ।
পথিক ওগো মোদের নাহি বল, রয়েছে শুধু আকুল আঁখিজল ।

